
SVETOZAR ĆOROVIĆ, U MRAKU (DRAMA U TRI 

 SKPD Prosvjeta, Sarajevo, 2015.

Svetozar Ćorović je jedan od najvažnijih mostarskih i 
bosanskohercegovačkih autora koji se svojim djelima javio u, za kulturni 
život Hercegovine veoma važnom trenutku, trenutku historijske prekretnice i 
kulturalne tranzicije, a dramski tekstovi u vrijeme početnog razvoja teatarskog 
života u Bosni i Hercegovini. Njegov životni vijek gotovo se u potpunosti 
podudara sa periodom austrougarske vladavine u Bosni i Hercegovini (1875 
– 1919), a mladost i godine stvaralačkog zanosa poklapaju se sa burnim 
danima formiranja nacionalnih društava i časopisa među kojima je njegova 
„Zora“ (koju je pokrenuo zajedno sa Jovanom Dučićem i Aleksom Šantićem) 
nadrasla političke borbe i nacionalne ideologije i postala pravi književno-
umjetnički časopis. Mostarska sredina je u to vrijeme bila „jedno od najjačih 
žarišta nacionalnog preporoda“ (Z. Lešić 1991: 382), a zahvaljujući nekolicini 
umjetnika i centar kulturnih zbivanja o kojem je Predrag Palavestra napisao: „U 
maloj hercegovačkoj varoši na periferiji Evrope, u dubokoj provinciji jedne tek 
nedavno od Turske i Orijenta otrgnute pokrajine, posljednjih godina prošlog 
veka, na kaldrmi, pod ćepencima i po trgovačkim magazama, počela je, tako, da 
se rađa nova književnost, koji će svojim delima ostvariti pisci bez kojih se nova 
istorija srpske literature ne bi mogla ni zamisliti.“ (cit. prema Z. Lešić 1991: 
386/387). Ćorović svoj cjelokupni opus veže za rodni grad, njegovu ljepotu 
i mane, socijalna previranja i nepravde, čaršijske ljubavne priče i komšijske 
odnose, promjene koje u Mostar unosi dolazak zapadne civilizacije i otpor 

domaćeg stanovništva prema svemu što je novo i drugačije. Osim socijalnog 
raslojavanja unutar čaršije, bitan odnos u prostornom suprotstavljanju 
predstavlja polaritet selo – grad, prvi kao prostor pukog siromaštva i bijede, 
a drugi kao mjesto ugodnog života i centar socijalne i političke moći. Pored 
brojnih pripovjedaka i niza romana od kojih je najznačajniji roman Stojan 
Mutikaša, Svetozar Ćorović je pisao i drame primarno namijenjene izvođenju 
amaterskog pozorišnog društva u svome gradu. Važno je pomenuti da je 
prva drama prikazana na sceni profesionalnog pozorišta (Narodno pozorište 
u Beogradu, 1897.) upravo Ćorovićeva drama Krvni mir. Napisao je više od 
dvadeset drama koje su bile više ili manje uspješne, a Josip Lešić ga smatra 
izuzetno darovitim autorom poredeći ga čak sa Borom Stankovićem (J. Lešić 
1991). Neke od njih, poput drama: Krvavi mir, Poremećen plan, Izdaje se stan pod 
kiriju, Stana Rankovićeva, Vladika u Poljicama, On, Ptice u kafezu ili Đerzelez 
Alija  doživjele su tek nekoliko izvedbi, drame: Adembeg, Aiša i Zulumćar su kao 
najpopularnije imale desetine izvođenja u različitim gradovima i pozorištima, 
dok su drame: Ljubomora, Zbog krčaga, Zaljubljeni pjesnik, Gazda Jakov, Tutor, 
Nizbrdica, Susret i U mraku ostale bez i jedne pozorišne izvedbe, a najveći broj 
njih i bez objavljivanja. Rukopisi drama Zaljubljeni pjesnik, Povratak i Đerzelez 
Alija još uvijek se smatraju izgubljenim. 

O pronalasku rukopisa, objavljivanju (2015) i prvom izvođenju 
Ćorovićeve drame U mraku piše Kemal Bakaršić: „Autograf rukopisa (42 
stranice trgovačkog papira + dvije stranice omotnice) nalazi se u Rukopisnoj 
zbirci Zemaljskog muzeja Bosne i Hercegovine u Sarajevu, […] Drama U 
mraku nije izvođena. Premijerno je izvedena u Mostaru 1. jula 1998. godine.“ 
Prvi put je objavljena 2015. godine u Sarajevu, u izdanju SPKD „Prosvjeta“, 
a uredila ju je Dragana Tomašević. Bakaršić dalje kaže: „Autograf rukopisa 
drame U mraku Svetozara Ćrovića, čiji je početak objavljen 1909. godine u 
Srpskom književnom glasniku i do sada se smatrao izgubljenim rukopisom, 
pronađen je početkom oktobra 1991. godine u rukopisnoj zbirci Biblioteke 
Zemaljskog muzeja Bosne i Hercegovine u Sarajevu. Rukopis je pronađen 
slučajno prilikom rutinskog premještanja dijelova rukopisne zbirke Biblioteke 
iz podrumskih prostorija [...]“ (Bakaršić 2015: 21). Rukopis je dio poklona 
Svetozara Ćorovića Biblioteci (13 knjiga i 3 rukopisa) od 11. 01. 1910. godine. 
Zbog greške u ulaganju fascikle rukopis ove drame je do 1991. godine smatran 
izgubljenim. Drama je u Mostaru igrana samo jednom „na prostoru porušene 
škole pod košćelama“ (Bakaršić 2015: 29). 

Almir Bašović svoj je zapis o pronađenoj Ćorovićevoj drami naslovio 
„Izlazak iz mraka“ znakovito povezujući naslov drame sa njenim boravkom u 
tami podruma Zemaljskog muzeja. Uspoređujući detalje strukture drame U 
mraku sa teorijskim postavkama melodrame kao vrste, Bašović pokazuje da 
je Svetozar Ćorović napisao uzornu melodramu. Ona je melodrama po svojoj 
ekspoziciji, zapletu, prostornim odnosima, odnosom pokretačkih momenata i 
umjerenih scena, protagonisti koji kao negativac pokreće i upravlja dramskim 
zbivanjem, vrhuncem dramskog zapleta sa neočekivanim preokretom, a 
drama završava „dobro pripremljenom, velikom scenom, karakterističnom za 
melodramu.“ (Bašović 2015: 11) Također, tema nevino optužene i bespomoćne 
žene (uz to, udovice sa malim djetetom), kao i borba protiv nepravde,  tipična je 
za melodramu. Prepoznajući elemente melodrame i u nekim od najpoznatijih 
pripovjedaka Svetozara Ćorovića (U noći, Ibrahim-begov ćošak), Bašović 
zaključuje: „ [...] a možda je drama U mraku, nakon što je decenijama bila 
izgubljena, iz mraka izašla da osvijetli jedan aspekt Ćorovićeve poetike i da nas 
upozori na aktuelnost jednog aspekta melodrame, [...]“ (Bašović 2015: 19) Josip 
Lešić period od 1909. do 1918. godine (a čijem samom početku pripada drama 
U mraku) smatra fazom u kojoj autor istražuje i realistično slika svakodnevni 
život. Iako je još uvijek zadržao strukturu melodrame, Ćorović je temama ušao 
u prostor kritičkog realizma, te napustio površno crno – bijelo suprotstavljanje 
dobra i zla. U tom je smislu drama U mraku pozicionirana doslovno na prelazu: 
melodrama u kojoj su dobro i zlo pojednostavljeno suprotstavljeni, dok je, s 
druge strane, hronotop realističan i vezan za malo hercegovačko selo. 

Ćorovićeva drama U mraku podijeljena je u tri čina, a u njenom fokusu je 
mlada majka i udovica Jela oko koje ljubomorne seoske žene ispredaju tračeve, a 
iskvareni Staniša joj se sveti nepravednom optužbom za ubistvo novorođenčeta 
samo zato što je njegovu bračnu ponudu odbila. Nedovoljno zaštićena 
povjerenjem starog svekra Boška i vlastitom čednošću i ponosom, lijepa Jela 
postaje najomraženija stanovnica sela. Žene joj zavide, a Staniša zločin ubistva 
vlastitog djeteta pripisuje Jeli. Naime, iz Stanišine veze sa udovicom Cvjetom 
rođeno je nezakonito dijete koje na njegov nagovor udovica davi i baca. Kasnije 
će Cvijeta priznati svoj zločin i prećutati identitet djetetovog oca s nadom da će 
na taj način postati Stanišina supruga. S druge strane, Staniša želi ponosnu Jelu 
te će je neprekidno ucjenjivati. Najprije optužbom za čedomorstvo, a zatim za 
ljubavnu vezu sa žandarima jer su je pustili iz zatvora. U replici na Stanišinu 
ucjenu Jela kaže: „Nikad! Izmisli još poganije glasove i turi ih u svijet, pa kad 

me i iz crkve išćeraju, ni onda tebi neću!“ (Ćorović 2015: 91) Iako nema niti 
jedan racionalan argument za takvo što, cijelo selo, a osobito žene, i dalje mrze 
Jelu i smatraju je krivom. Pa čak i nakon Cvijetinog priznanja. U tragičnoj 
završnici drame, potresena i bez mogućnosti da se opravda pred seljanima, Jela 
puca iz puške i ubija Stanišu. Ono što je znakovito u njenom činu jeste vrsta 
oružja koja simbolizira njenu odvažnost i gotovo mušku odbranu časti. Ne 
zaboravimo da je Jela mlada majka, lijepa i nježna, ali je istovremeno udovica 
poginulog vojnika i pripadnica patrijarhalne zajednice unutar koje su moralne 
vrijednosti, te pitanje porodične i lične časti iznad života samog. Nakon njenog 
čina kompletna zajednica je zadovoljna jer je nestao loš čovjek: 

JELA: Zaboga ljudi, vi svi tvrdite da sam kriva, pa i ja htjedoh da baš 
budem kriva… Eto, prolih krv tuđu! Jeste li sad zadovoljni? Ubih onog ko 
je meni najkrivlji. 
AĆIM: Ruka ti se posvetila, da Bog da! 
PETAR: Makla si nam gulikožu s vrata! 
JELA: Kriva sam, evo, kriva sam sada i pred Bogom i pred ljudima. Pa što 
me ne gonite? Što ne ‘sujete sad? (Ćorović 2015: 111)

Svetozar Ćorović je u liku Staniše objedinio niz karakternih osobina 
tipičnih za ljude s početka dvadesetog vijeka. To su oni likovi dobro poznati 
iz njegove proze: seljak koji je zbog veza sa žandarima sebi obezbijedio ugled 
u selu, bez konkretnog zanimanja, neobrazovan, mehandžija, zli spletkaroš  
koji ne preže ni od čega, a pri tome veoma dobro poznaje mentalitet zajednice 
u kojoj živi – njegova riječ se smatra važnom jer on poznaje žandare. Samo 
poznanstvo sa ljudima koji su dio administracije novog carstva dovoljno je 
da mu osigura prednost. Staniša je seoski skorojević u nastanku. Siromaštvo i 
zaostalost sela u vrijeme austrougarske vladavine, beskrajan strah od policije 
i primitivizam većine izrodili su naslov ove drame – U mraku.  Jedino što nije 
mračno, po Ćorovićevoj drami, jesu Jela i Boško: visoko moralna udovica 
i nemoćni starac, ponosni otac palog vojnika. Melodramski idealizirani 
protagonisti potpuno su nemoćni u borbi protiv zla, te je ubistvo jedina 
mogućnost odbrane porodične časti. Kao što se radilo u neka druga dobra 
stara vremena. Lik lijepe Jele na neki je način blizak nekolicini Ćorovićevih 
ženskih karaktera koje se surovom patrijarhatu suprotstavljaju željom za 
samostalnošću i mogućnošću samostalnog odlučivanja, unatoč žrtvi. Njena 
odluka da se ne uda do te je mjere smetala primitivnoj zajednici da ju je na 

koncu morala oružjem braniti. Odnosno, tradicionalnom pravu kolektiva da 
odlučuje u ime pojednica, a pogotove žene, Jela se suprotstavila i vratila čast 
jedinim postupkom koji takav kolektiv razumije: ubistvo za čist obraz.

O značaju dramskih komada Svetozara Ćorovića u vrijeme početka 
XX vijeka Josip Lešić je napisao da su „ […] Stanković, da tako kažemo, u 
molskom tonu, tragičnije, dublje, bolnije, a Ćorović u durskom, humornije, 
mekše, vedrije – trajna djela našeg nacionalnog pozorišnog repertoara.“ (Lešić 
1991:82) Drama U mraku, za razliku od brojnih Ćorovićevih drama koje su joj 
prethodile, nije sentimantalno – plačljiva ili erotizirana folklorna igra, već je 
na tragu njegovih kasnijih, složenijih i umjetnički ozbiljnijih komada.

